
	చ.	
ధరణి రథంబు చక్రములు తారకనాయకలోకలోచను

ల్పరపగువేదజాలములు పన్నినతేజులు నల్వ యంత ని

ర్జరగిరి విల్లు సింగిణి భుజంగమభర్త శితాస్త్ర మిందిరే

శ్వరుఁడును నై చెలంగః బురసంహరణం బోసరించి తీశ్వరా.

	చ.	
గరుసులుమీఱ మందరముఁ గవ్వము చేసి సురాసురావళుల్

తరువఁగఁ దర్వఁగా నిఖిదాహకరోత్కటకీలజాల మై

గరళము పర్వఁ గేలఁ గొని కంఠము సేర్చితి విట్టి మొక్కలం

బొరులకు సంభవించునె సురోత్తమ పాదనతాత్మవిత్తమా.

	ఉ.	
దక్షుఁడు దక్షుఁడై క్రతువిధాన మొనర్పఁగ దర్పఘోరరూ

క్షేక్షణవిస్ఫులింగముల నెల్లజగంబుల వేఁచుచు న్విరూ

పాక్ష తదీయమస్తకము హస్తకనన్మణికందుకంబుగా

నాక్షణమాత్రఁ జేయవె మహాపురభైరవ కాంతికైరవా.

	క.	
రక్షారుద్రాతోపరి, లక్షితశుభలక్షణులకు లంచము లిడు న

మ్మోక్షరమ యిక్షుకార్ముక, శిక్షాకౌక్షేయనిటలశిఖిజటిలశిఖా.



	 109







	క.	
కలువీడు చేతికూడు, న్మలకలజందెంపుఁద్రాడు మదనునిసూడున్

వలచేఁ గంకటికోడుం, గలవాఁడౌ నీదుకరుణగలవాఁడు శివా.

	చ.	
పరధనచోరకుండు గురుభామలతో రతిసల్పువాఁడు భూ

సురవరహంత మద్యపుఁడు సూనృతవాక్యవిహీనుఁ డాదిగా

బరఁగునశేషకల్మషులు పన్నగభూషణ మీపదాంబుజో

పరిపరిలగ్నభక్తిపరిపాకమున న్సుఖు లౌదు రెయ్యెడల్.

	క.	
శివశివ యని మిముఁ దలఁచిన, భవభవరాహిత్య మొంది పంచజనుఁడు ప్రా

భవభవనాయితతనువై, కవకవ నగు జన్మపాశకాండావతులన్.

	ఉ.	
సైకతదారులోహమణిచందనపంకములందు దివ్యలిం

గాకృతిగా నొనర్చి మిము నందుపయి న్విడియించుచున్ వృథా

పాకముగాని నేమముల భక్తిభరంబునఁ బూజసేయు పు

ణ్యాకృతు లుందు రెందుఁ బ్రమథాధిపులై రజతాద్రికందరన్.

	క.	
శివలింగదాన ముర్వీ, దివిజులకు నొసంగునట్టి ధృతిమంతులు పు

త్రవధూధనవాహనబాం, ధవపరివతు లగుచు సంపదలు గాంతు రిలన్.

	సీ.	
భసితత్రిపుండ్రము ల్ఫాలపట్టికలపై ధరియింపనేర్చినతత్త్వవిదులు

కంఠభూషలుగాఁగఁ గైకొని రుద్రాక్షదామము ల్దాల్చినధర్మరతులు

		 ఈ పేజీలో చివరి మార్పు 4 జనవరి 2021న 12:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

